
Frå brot til gjennombrot

Verdival for framtida

Tale til årsmøte i Norges Bondelag, 12. juni 2013 

Nils T. Bjørke

Ordførar, årsmøte, Statsråd og andre gjester!

Kjære alle saman!

Velkomen til viktige dagar her på bondetinget i Loen! Det er ei styrke for heile landbruket at me samlast så mange frå landbruksnæringa til årsmøte i Norges Bondelag.

Under bondetinget skal meiningar brytast, men viktigast er at me kan meisle ut strategiane for framtida. Verda treng meir mat. Den maten skal me vere med å produsere. Me har verdas viktigaste yrkje, noko ein lett kan gløyme i det daglege. Eg ser fram til tre gode dagar her i vakre Loen. Fjorden, fjella og kulturlandskapet forma gjennom generasjonar med aktiv gardsdrift, dannar ei flott ramme om dette årsmøtet. 

På fredag skal me vedta eit næringspolitisk program for perioden 2013 – 2016. Styret har brukt mykje tid på å lage framlegg til dette programmet, som er kortare og meir politisk enn tidlegare. Det er eit mål at programmet skal kunne brukast overfor politikarar og andre kontakter. Eg vonar me får ein engasjert diskusjon om innhaldet i programmet!

1. Ein sterk og slagkraftig organisasjon
Norges Bondelag er ein slagkraftig organisasjon med over 60.000 medlemmar. Du finn oss i alle kommunar, ikkje berre bønder, men òg andre som brenn for norsk landbruk. Me har mange med oss! 3500 dyktige tillitsvalde gjer ein strålande jobb. Utan alle sin innsats, ville me ikkje oppnådd dei gode resultata.

I tillegg til det politiske arbeidet, gjer lokallaga ein innsats for trivsel hjå medlemmane. Kollegaer får hjelp om dei treng det. Lokallaga bidreg og til auka kompetanse i næringa gjennom faglege møte og arrangement. Me har mange døme på at det vert arbeidd godt rundt i lokallaga.

Ein sterk organisasjon krev kontinuerleg arbeid frå alle, både tillitsvalde, medlemmar og tilsette. På årsmøtet i fjor starta me vervekampanjen ”Tørre å spørje”. Kampanjen var vellukka, sjølv om målet om at kvar utsending skulle verve eit nytt medlem ikkje vart nådd. 

Ein som tør å spørje, er Alv Vinjerui frå Vennesla Bondelag i Vest-Agder. Alv vann vervekampanjen i fjor etter å ha verva heile 15 medlemmar! På vervekurs for nye verveansvarlege i lokallaga i Østfold, verva dei 12 medlemmar på 10 minutt! Reiar Eriksen frå Leirfjord i Nordland fekk erfare at det løner seg og å verve nye medlemmar til Norges Bondelag. Han vann traktorgrasklypparen som vart utlyst på årsmøtet i fjor. Reiar har i ei årrekkje verva mange medlemmar og var ein særs verdig vinnar.

Eg er imponert over resultata frå Tørre å spørje. At med har nokre som står på, gjer ikkje at me andre kan kvile. Me må faktisk spørje kvar gong sjansen byr seg! Eg oppmodar dykk årsmøteutsendingar i å vere aktive vervarar til organisasjonen. Det er mange bønder og andre sympatisørar til norsk landbruk som aldri har vorte spurd om medlemskap. Tør å spørje!!

2. Målretta arbeid gjev resultat
I fjor var me samla på Lillehammer. Årsmøtet prioriterte 3 saker: 

· Utnytt handlingsrommet for tollvernet! 

· Jordbruksforhandlingane må gje utteljing! 

· Landbruket må settast på dagsorden før valet i 2013! 

Eg har kalla talen ”Frå brot til gjennombrot” – Eg tykkjer det seier mykje om året me har lagt bak oss. Det gir og inspirasjon til arbeidet fram mot stortingsvalet. Organisasjonen har arbeid godt med sakene årsmøtet prioriterte. Eg vil nytta høvet å takke arbeidsutvalet og styret for god støtte og samarbeid og dei tilsette som viser eit framifrå engasjement for norsk landbruk. 

3. Tollsaka
Årsmøtet var knapt ferdig før me starta arbeidet med å endre tollvernet. Løn for strevet kom med Statsbudsjettet for 2013. Eg vil rose ei samla næring som sto last og brast heile løpet.  Dette samhaldet var avgjerande for utfallet i saka. 

Me brukte alle våre kanalar både internt og eksternt. TINE og Nortura var aktive. Arbeidsgjevarane  ved NHO Mat og landbruk, og LO representert ved NNN - Norsk Nærings- og Nytelsesmiddelarbeiderforbund, sto begge på for tollsaka. Det er ikkje dagleg kost at begge sider av arbeidslivet går i tospann for same sak. At NNN og LO jobba inn mot Arbeidarpartiet var gull verdt. Me investerte mykje politisk kapital i tollsaka, og har fått bygd ein plattform for framtidig samarbeid. Eg synes me skal gje ein stor applaus til alle som har stått på i tollsaka!  

Me skulle gjerne ha fått endra tollen på fleire produkt, men me er tilfreds med å ha komne eit langt steg vidare. 

Me tok markedsliberalistane på senga, men det vart òg ein krevjande runde med mykje politisk turbulens. Eg merka meg at einskilde stortingspolitikarar bar ved til bålet, med å gå andre lands ærend, framfor å ivareta norske næringsinteresser. Veljarane bør tenkje sitt om det. Tollsaka vart brukt i eit politisk spel og dei politiske skiljelinene kom tydeleg fram.  Då me braut i fjor fekk me opinionen med oss, men i tollsaka sleit me med å få fram våre synspunkt. I nyhendene har me jamvel måtte lesa at ungane heretter må nøye seg med spagetti og ketchup. (Nettavisen) Fullt så gale har det ikkje vorte, eg trur dei fleste knapt har merka stort til tollendringa.

Regjeringspartia og Krf har i likskap med næringa stått samla i saka - og dei har stått fjellstøtt. Venstre, Høgre og Frp gjekk mot å endra tollvernet.  Regjeringa skal ha honnør for å ha utvist politisk mot, kløkt og handlekraft. Me viste vår takksemd for innsatsen  med å tildele utanriksminister Espen Barth Eide Bondevettprisen. Det var ei rett avgjerd.  ”Uten en reel tollbeskyttelse ville det gitt svært alvorlige konsekvenser for norsk landbruk,” sa Barth Eide ved diplomoverrekkinga. 

Tollsaka handlar ikkje berre om tekniske tollsatsar utforma i prosent eller kroner. Tollsaka er eit klart verdival. 

· Vil me ha norsk matproduksjon, eller flagge den ut? 

· Skal den økonomiske framtida for norsk landbruk sikrast, eller ikkje? 

· Vil me ha norsk og global mattryggleik, eller skal me lene oss på utanlandske ressursar, og la våre eigne stå unytta? 

Tollgrepet har store økonomiske konsekvensar. Det var naudsynt for å sikre volumet av norsk produksjon og foredling, og det gir rom for prisauke på mjølk, storfe og sau/lam. Grepet hindrar utanlandske meieri å etablere seg som hovudleverandør av gulost i norsk daglegvarehandel. Gulosten, som står for nær halvparten av norsk mjølkeproduksjon, er sikra avsetning. Me er i vår fulle rett til å nytte den tollsatsen som gir best vern. Gløym ikkje at det var på det vilkåret Noreg inngjekk WTO-avtala i si tid. 

4. Me har brote ein barriere - jordbruksoppgjøret 2013
Årsmøtet 2012 uttalte tydeleg: ”Jordbruksoppgjøret 2013 må gje utteljing”.

Ja, gode møtelyd: Sjå no nøye på denne figuren!  

Den svarte kurva syner årleg inntektsvekst for lønnsmottakaren. Dei grøne søylene er berekna inntektsvekst for gjennomsnittsbonden målt i kroner per årsverk etter at kostnadene er dekka inn. Søyla for 2013skil seg klart ut. Avtala i år legg grunnlag for 12.000 kr/årsverk sterkare inntektsvekst enn for lønnsmottakaren. Ein barriere vart fjerna. Etter å ha bora og bora -  i mange jordbruksforhandlingar, kom me endeleg gjennom taket. Fram til 2005 var taket ”prosentvis lik”. Med den raud-grøne Regjeringa fekk me heva taket til ”kronemessig lik”. No meiner eg taket er borte. Me treng mange slike oppgjer! 

Inntektsavstanden til andre grupper er framleis stor, og nokre vil hevde at jordbruksavtalen i år berre er eit blaff, fordi det er valår i 2013. Men me har hatt val tidligare òg. Sjå på kurvane. Både i 2009, 2005 og 2001 var det Stortingsval. Dessverre var ingen av desse oppgjera i nærleiken av det me fekk i år. Stortingsvalet 2013 hadde innverknad, det er eg einig i, men årets avtale er eit resultat av meir enn som så:

1. Alle ledd i Bondelaget og samvirke har arbeidt særs godt opp mot politikarane i Regjeringspartia.  Det gjeld òg arbeidet som me la ned i landbruks- og matmeldinga. Me har klart å spissa  bodskapen. 

2. Brotet i fjor var ein kraftig politisk vekkar. Regjeringspartia såg at bøndene fekk sympati i folket for krava, og mykje positiv omtale av aksjonane. 

3. Endra tollvern gav oss handlingsrom til å auke prisane i årets oppgjer. 

Forhandlingsinstituttet

Eg har tru på forhandlingsinstituttet. Det gjev næringa reell påverknad. Kvart år får me sett tilhøva i landbruket skikkeleg på det politiske sakskartet. Media retter søkelys mot oss og det er viktig for å oppretthalde vår store støtte i folket. Hadde jordbruksoppgjeret vorte flytta til Statsbudsjettet om hausten slik Høgre foreslår, ville  det klart svekka landbruket, og den naturlege koplinga til andre inntektsoppgjør vil verte borte. Regjeringa utarbeider statsbudsjettet om våren og det er ikkje rom for reelle forhandlingar tett på at budsjettet skal leggast fram for Stortinget.

Både brotet i fjor og resultatet i år, styrkar forhandlingsinstituttet. Vår oppgåve er å hente ut størst mogleg inntektsramme innanfor det som er politisk mogleg. Men det politiske moglegheitsområde er inga statisk storleik. Det er i høgste grad dynamisk, og kan strekkast og betrast med vår politiske påverknad. I år fekk me til gode forhandlingar. Det gav gode resultat.

Krav og tilbod

Me leverte eit krav med ei ramme på 1970 mill. kroner. Det tilsvarer inntektsmoglegheiter på 47.000 kr/årsverk etter kostnadsdekning. 

Det blir ofte mykje fokus på totalramma når kravet vert lagt fram. Det som er viktig for bonden, er inntektsmoglegheiter pr årsverk. Årets og fjorårets krav er dei klårt høgaste me har fremma i dette årtusenet, og må sjåast med bakgrunn i ambisjonane i landbruksmeldinga.  

Prioriteringar

Representantskapet i vår ga ein tydelig marsjordre. I år skulle korn, storfe og grønt prioriterast. Desse produksjonsformane har størst potensial for produksjonsvekst. Husdyrbøndene er avhengig av mest mogleg norskprodusert fôr. Korn og storfe ligg dessutan lågt inntektsmessig. Delen av import av frukt og grønt aukar. Knapt kvart tiande eple er norsk.  Både Småbrukarlaget og Staten hadde i det store og heile like prioriteringar som oss. 

For storfe er eg spesielt nøgd med at det vert etablert eit kvalitetstilskot. Nortura vedtok nyleg ei prisløype med prisauke. Eg legg til grunn at Nortura skal løfte prisen vidare etter nyttår. Kvalitetstillegg og prisauke vil då utgjere nærare 7 kr/kg ved årsskiftet. Det bør stimulere til meir storfekjøtproduksjon. 

Eg føler verkeleg med kornprodusentane på Austlandet i år. Etter nokre år med vanskeleg innhausting, vert ein uroa av den seine og våte våren. Me må håpa på ein god sommar og haust, så kornprodusentane får eit volum å nyttiggjere seg jordbruksavtalen si prisauke på rundt 20 øre/kg.

For korn og storfe gjorde me eit stort grep. For grøntnæringa har me grepe tak i fleire faktorar som i sum vil virke positivt.  Eg vil kort nemne at målprisar og fleire tilskotsatsar er auka, fruktlagra og opplysningskontoret er styrka. For å auke frukt og grøntproduksjon, er det viktig at me har styrka rådgjevinga i regi av Norsk Landbruksrådgivning. 

Stortinget ville ha utreda bruken av distriktsvirkemidla. Me deltok i ei arbeidsgruppe som kom med ein omfattande rapport. Gruppa gav ingen eintydig tilråding, men ein meny av fleire aktuelle tiltak. 

Me hadde helst sett at årets jordbruksavtale hadde styrka distriktsverkemidlane meir. Men mykje av budsjettauken på 500 mill. kroner vert kanalisert til dei grovfôrbaserte produksjonane. Det er viktige produksjonar for distriktslandbruket. I tillegg vert det nedsett ei arbeidsgruppe som skal utgreie moglegheitene for å målrette virkemidla mot bruk eller områder med spesielle driftsulemper, som bratt areal, små teigar og mange kantsoner. Det er mange bruk i distrikta som har slike driftstilhøve. 

Det er utfordringar i tilskuddordningane for sau og geit.  Me har valt å sette ned ei arbeidsgruppe for å sjå nærmare på korleis ein kan stimulere til meir produksjon. Eitt grep, til glede for mange, vart gjort i år: Lammeslakttilskotet vart teke ut av taket for husdyrtilskott.

Eg registrerer negative reaksjonar på oppgjeret frå svinenæringa. Dei er frustrerte over at me fremja eit krav, og inngår ei avtale, med kostnadsvekst på kraftfôret. Prisauken for kraftfòret tilsvarer 15-20 øre/kg i økt engrospris på svinekjøt. Nortura har no auka  engrosprisen med 20 øre/kg. Norges Bondelag tar situasjonen med overproduksjon av svinekjøtt og egg på største alvor. Styret og representantskapen diskuterte dette seinast i går.  Målet er å finne løysningar som gjer at marknaden kjem i balanse og slik at prisane kjem opp att på målprisnivå. Samstundes må marknadsreguleringa sikrast. Interessa for nyetablering innan egg har vore større enn marknadsveksten. Det er derfor rett av InnovasjonNorge å inntil vidare å sette stopp for investeringsstøtte til nyetablering eller utviding av egg- og svineproduksjon.  

Framover

La oss løfte blikket. Jordbruksavtalen i år er eit klart steg i rett retning. Eit trinn i ein opptrapping, for å bruke statsråd Vedums omtale av avtala. Matproduksjonen skal auke med ein prosent årleg. No veks den med i snitt 0,1 prosent per år. Skal måla i landbruksmeldinga nås, må det til fleire oppgjer med opptrapping framover.

Investeringsbehovet er stort. Skal trongen for investeringsmidlar dekkast over jordbruksavtalen, kan det gå ut over dei inntektsgjevande tilskota som areal-, husdyr og beitetilskot. Me kravde derfor ei 5-årig investeringspakke på 1 mrd. kroner årleg finansiert utanfor jordbruksavtalen sine rammer. Pakka skulle særleg styrke investeringsevna på mindre og mellomstore bruk i distrikta. Staten svarte ikkje på framlegget, men kom oss litt i møte med ein auke i tilskotsprosenten for BU-midlane og heving av taket. Men, me gjev oss ikkje. Første korsveg vert arbeidet fram mot Statsbudsjettet 2014. 

Me fekk ikkje gjennomslag for ei ekstra satsing for ungdom i jordbruksoppgjeret. Då er det ekstra kjekt at Landkreditt vil etablere ei ordning med gardssparing for ungdom (GSU). Me vonar at dette kan auka eigenkapitalen til ungdom som satsar på å bli bønder.

5. Vêr og klima
Jordbruksoppgjeret var ein opptur, men været i vår vil gje inntektsmessige utfordringar. Det har vore flaum i små og store vassdrag, med til dels svært store øydeleggingar. På Austlandet står framleis areal usådde og ein del potetar er ikkje i jorda. Våren var òg sein og kald på Vestlandet, og vinteren har gjeve store overvintringsskader mange stader i landet. 

Når eg høyrer at enkelte Jærbønder først har sådd enga på nytt, og deretter må pløye om heile arealet pga av insekt,  er eg redd det vert ein krevjande fôrsituasjon.  Det er godt at Midt- og Nord Noreg rapporterar om god vekst, men for landbruket totalt er situasjonen alvorleg. Dette er ei påminning om at landbruk over heile landet, er meir enn eit slagord. Det er viktig at me stiller opp for kvarandre i denne krevjande situasjonen. Eg vil oppmoda lokallaga om å arrangere møte slik at me som bønder kan kome saman og diskutere utfordringane.

Me hadde ein liknande situasjon i 2011. Avlingane og kvaliteten på korn og gras vart dårleg. Import av mat- og fôrkorn gjekk opp.  I andre deler av verda ser ein hyppigare klimatiske utfordringar med matproduksjonen. I desse dagar herjar ein 100-årsflom over store deler av sentral-Europa. Berre i Tyskland er eit areal tilsvarande 15% av det norske arealet ramma av flom.  Eg vil uttrykke medkjensle med våre yrkeskollegaer.

Vêr- og klima fører til ustabile prisar på verdsmarknaden for mat. Pristoppane i 2007 og 2008 utløyste eit varig skifte, med eit langt høgare prisnivå på matvarer og hyppigare og kraftigare prissvingingar. Ein meir uforutsigbar klimasituasjon, sterk vekst i folketalet, velferdsauke, og endra matvanar gjer norsk matproduksjon endå viktigare.

Korleis skal me sikre sjølvforsyninga av mat med eit uforutsigbart klima? I 2010 vedtok Norges Bondelag ein ambisjon om å legge norsk landbruk over til fornybar energi innan 2030. I fleire jordbruksoppgjer har me fokusert på betre matvaretryggleik. Det er i år etablert eit dreneringstilskot. Me har fått på plass ein tilskotsordning for såkornlager. Det må òg gjenopprettast eit beredskapslager for mat- og fôrkorn. Me sendte i førre veke eit brev til Landbruks- og matdepartementet der me har kravde endringar i Naturskadelova. 

 Eg vil oppsummere vidare arbeid i 4 punkt:

1. Me må drøfte om strukturutviklinga er bærekraftig i høve til å takle klimaendringane. Kva gjer me når me berre har få dagar med godt vær i mai til å gjøre våronn og nokre få dagar om hausten til innhausting?

2. Har me, og nyttar me sorter tilpassa klimautfordringane?

3. Er maskinparken tilpassa meir krevjande klima? Hausten 2011 vart det store køyreskader. 

4. Gjev erstatningsordningane, både naturskade og avlingsskade, god nok risikoavlastning? 

6. Setja landbruk på dagsorden – VAL 3013
Synleggjere verdien av norsk landbruk

Denne våren har landbruk vore på dagsorden i mange media. Dette påverkar politikarane. Me har skreve innlegg, vore i lokale- og regionale media. Rikspressa har òg vakna.  Før jordbruksoppgjeret hadde dei fleire saker som underbygde hovudbodskapen vår om at ein må tette inntektsgapet for å kunne auke norsk matproduksjon. 

Me toppar faktisk eit PR-barometer der Norges Bondelag var trekt inn som samanlikningsgrunnlag. Vår score på tilfredsheit blant dei spurde journalistane, ligg over gjennomsnitt for interesseorganisasjonar.  For responstida overfor pressa, får me best score. Me vert karakterisert som synlege, truverdige og veldrivne. Det er eit resultat av målretta arbeid blant tilsette og tillitsvalde. Eg vil gje ros til kommunikasjonsavdelinga som har vore ein drivkraft i dette arbeidet.

Utviklinga i mediabransjen går i hurtigtogsfart.  Me må i større grad evne å ta i bruk nye sosiale medium som Facebook, Twitter eller bildedelingstenesta Instagram.  I fjor haust sendte me ut politisk argumentasjon med digitale ”flyere” til stor suksess. Dei vart sett av 88 000. Østfold Bondelag sette dagsorden gjennom ein enkel Facebook-oppdatering om at bønder måtte hjelpe kvarandre. Bondeven-kampanjen vert òg spreidd via sosiale medium.  
I desse dagar lager me til nytt materiell til valkampen. Det er ein ny flyer som syner kva landbruket gjer for nasjonen – ut over matproduksjonen. Skal tru om denne vert ein suksess? Eg tenkte å lansere den no frå denne talarstolen.  Eg har juksa litt og får hjelp. 

Eg oppfordrar alle i neste pause å dele nettadressa som ei helsing frå #bondetinget13, enten på Facebook eller Twitter. Om alle gjer det same, får me effekt. Mange medlemmer og aktive tillitsvalde, gjev oss ein klar fordel på sosiale medium. Klarer vi å motivere og få med alle, kjem me langt. Eit slikt nettverk trur eg mange andre misunner oss.  

Gjennom Bondevenn-kampanjen tok me i bruk Instagram for å vise til lokale bondevener i heile landet. Me hadde stor suksess i lokal og regional presse, og ved å bruke Instagram fekk me òg vist fram alle stolte nye bondevener og kopla lokale aksjonar opp mot ei nasjonal plattform.  

Bondeven-kampanjen trefte mange hjerte. ”Lokallaga i Bjerkreim, Helleland og Eigersund har vært saman om “bondevenn” aksjonen. Dette har vært ein positiv aksjonsform der dei som me har vorte spurt om å være bondevenner har sett på det som ei æressak.” skriv Bjerkreim Bondelag i ein e-post til oss. 

Den 10. april kuppa me det lokale mediebildet landet over. I tillegg var me òg på i fleire riksdekkande media med vår sjarmoffensiv. Ute på gata fekk me stadfesta resultata i MMI- undersøkinga: 9 av 10 ynskjer å oppretthalde norsk landbruk av same omfang som i dag. Gleda og stoltheita til dei utnemnde Bondevenene gjer at kampanjen rullar vidare. Eg oppfordrar dykk til å halde fram med å utrope bondevener heilt fram til 9. september! 

Me har invitert til diskusjon om landbruk og landbrukspolitikk i folkemøte, politiske debattar og skapt felles møtestad for folkevalde, næringsliv og politisk interesserte. Dette er ein viktig arena for å sette landbruk på dagsorden. Tusen takk til fylkes- og lokallag for den innsatsen som er lagt ned! Og lykke til med føreståande arrangement! 

Matval – Dyrk Noreg og kjærleik til norsk mat

Noko av det kjekkaste eg gjer er å møte folk som brenn for norsk mat og matkultur. 2010-talet er kalla maten sitt tiår. Me må nytte denne støtta og interessa blant våre vener. 

Eg vil nytte høvet til å gratulere Bondens marked med 10-årsjubileet! Frå den spede starten i 2003 med 9 marknader, er Bondens marked godt etablert med 20 ulike marknadsplassar og nær 42 mill. kroner i omsetjing. Me er ein av stiftarane. Bondens marked er viktig for å få fram samanhengen mellom volumlandbruket og småskalasatsinga. Det er òg ein stad der matprodusentar og forbrukarar møtes ansikt til ansikt. 

På grunn av eit landbruk over heile landet, og satsinga både hjå enkeltpersonar, lokale foredlingsverksemder  og i samvirke har me fått fram mange gode spesialitetar, lokalt som nasjonalt. Hadde det ikkje vore landbruk i fjellbygdene,  ville me til dømes ikkje hatt ”Hallingskarvet”-produkt. Med 90.000 arbeidsplassar er den landbruksbaserte verdikjeda for mat ei av dei få samanhengande verdikjeder i fastlands-Noreg. 

Norske bønder er kunnskapsrike og stolte produsentar av smakfulle produkt av høg kvalitet. Forbrukaren er vår beste allierte. I dialog med forbrukarane skapar me matkultur, matmangfald og matglede. Me må få forbrukaren til å skjøne at dei ikkje er sjølvsagt med tilgang på mat. Å produsere maten sjølv er den sikraste måten å fø folket.

Klima og topografi i Noreg gjev grunnlag for kvalitetsmat. Me har god plantehelse og mindre trong for plantevernmidlar. Mat og fôr i den norske marknaden er produsert utan bruk av GMO og vekstfremjande hormon. Spreidd landbruk og låg dyretettleik gjev eit lågare smittepress for dyresjukdomar. Me ynskjer at norske foreldre i ein hektisk kvardag, tenåringar svolten etter skuletid og bestemødre som inviterar til søndagsmiddag, framleis skal få tilgang på reine norske råvarer som er bra for helsa.

Konkurransen ”Andelslaget” lever vidare på bondevenn.no. Der gjev me folk moglegheit til å lære om landbruk på ein ny måte. I årsmøtemappene ligg det ei forklaring på korleis få folk med.

Neste milestolpe: Valet 2013 – eit verdival for mat

I dag er det knapt 90 dagar til valet den 9. september. Målet vårt er å få sett landbruk og norsk matproduksjon på dagsorden, slik at partia sin landbruk- og matpolitikk skal vere med å avgjere kva folk faktisk røyster. 

Dette stortingsvalet er eit verdival - eit matval. Eit matval i fleire tydingar av ordet. Det står djupast sett i om me skal produsere norsk mat på norske ressursar. Me lanserer her slagordet som me nyttar fram mot valet: 

Norsk matproduksjon står på spel - valet er ditt 9. september!

Skal me

· auke matproduksjonen på norske  ressursar - eller bruke meir utanlandske og importerte råvarer og innsatsfaktorar?

· ha eit effektivt tollvern -  eller konkurrere mot eit høgeffektivt industrilandbruk i eksportlanda?

· ha landbruk over heile landet -  eller berre i sentrale strok?

· utnytte beiteressurane– eller auke importen av fôrvarer?
· ha rom for store og små bruk tilpassa arealtilhøva -  eller ein sterk strukturrasjonalisering og effektivisering med færre og større bruk?

· ha effektiv marknadsbalansering og samvirkebasert omsetning -  eller skal bøndene produsere på kontrakt med matvarekjedene? 

Dei politiske skilnadene mellom dei ulike partia går faktisk langs desse skiljelinene. Desse vala er du og eg med på å ta gjennom den røystesetelen me nyttar  9. september. 

Politiske skiljeliner

Handsaminga av landbruk- og matmeldinga våren 2012 synte tydelege skilnader i landbrukspolitisk ståstad mellom dei raud-grøne og dei blå partia. Dette vart stadfesta etter kvart som partia la fram sine partiprogram utover hausten. Politiske kommentatorar og valforskarar har påpeika at på landbruksområdet er det reell skilnad mellom fløyene. Me må difor konstatere at det ikkje er brei politisk semje om landbruks- og matpolitikken.

Norges Bondelag er partipolitisk nøytralt, men me har tydelege meiningar om landbrukspolitikken. Vår oppgåve er å tydeleggjere dei politiske skiljelinene.

Difor rekna me på kva Høgre og Framstegspartiet sin politikk kan føre til. Me ville få dei ut på bana for å få ein breiare debatt om høgresida si landbrukspolitikk fram mot handsaminga av deira partiprogram. Bak mange fine formuleringar ligg det realitetar. Då får dei vere ærlege og kalla ein spade for ein spade. Våre notat med konsekvensanalysar og nettplakatar fekk stor merksemd. Det likte dei to partia dårleg. Høgre vart svært opprørde over at andre enn dei sjølve sette premissane for debatten om Høgres landbrukspolitikk. Til no har dei ikkje greidd å vise at føresetnadene me gjorde for utrekningane var feil. 

Seinare fekk Høgre laga ein rapport basert på ein teoretisk modell utarbeid av eit par bergensforskarar, for å vise at produksjonen kan oppretthaldast. Der la Høgre mellom anna inn låg forrenting av kapitalen, gratis nydyrking, storleik på gardar lite tilpassa det norske landskapet og ein føresetnad om at bonden held fram med å produsera med lågare inntekt. I tillegg la dei inn ein forsterka distriktsprofil som me ikkje kan sjå er i tråd med deira eige partiprogram. 

Framstegspartiet ville ikkje møte oss i det heile etter at vår rapport synte drastisk nedgang i alle produksjonar med deira politikk. 

Kva Regjeringspartias landbrukspolitikk står for har me allereie kjent på kroppen dei siste åtte åra. Dei går til val på ei fortsetting av det som er nedfelt i Stortingsmeldinga og framvist i Jordbruksoppgjer, statsbudsjett og lovendringar. Mykje av dette er politikk me støttar opp om, sjølv om me skulle ynskt dei hadde strekt seg lengre på fleire områder. Der me er mest ueinig er i forvaltnings- og miljøspørsmål. Rovviltpolitikken er eit stort problem  og syner stor avstand mellom myndigheitene og verkeleg liv i bygdene. Vern av ymse slag som set næringsinteresser til side, inviterer ikkje til samarbeid. 

Me har arbeid målretta med å påverke partiprogramma. Skriftlege innspel til programkomiteane, lesarinnlegg, og mange møte og samtalar har vore tiltak for å påverke innhaldet. Me laga brosjyra ”Kvifor produsere mat i Noreg” og oppmoda lokallag om å arbeide opp mot politikarar lokalt. Kjekt å sjå at dette heftet har vorte  bestseljar blant materiellet skuleverket tingar. 

Det seier litt når det er på landbrukspolitikk dei fleste endringsforslaga til Høgre sin programkomité kom. Landbrukspolitikk vart tema på alle partia sine landsmøte, og fleire vedtok eigne resolusjonar. Høgre har gått frå låste standpunkt til meir open haldning i fleire saker. Eg er likevel usikker på om dette er fine formuleringar eller er ein reell politisk endring. Gjennom arbeidet med partiprogramma har me òg oppretta kontakt mellom Bondelaget sine folk og dei som truleg blir å finne på Stortinget i neste periode.

Takk til alle dykk i fylkes- og lokallag som har arbeidd med dette!

Resultat frå politikarundersøkinga

AgriAnalyse har på oppdrag frå Norges Bondelag og Norsk Landbrukssamvirke kartlagt haldningane til kandidatane som stiller til val for den komande stortingsperioden. På nokre punkt er svara frå kandidatane enno tydlegare enn programformuleringane. På det viset stadfester svara i undersøkinga i stor grad vår tolking av partiprogramma. Sagt på ein annan måte, det er gjerne harde realitetar bak runde målformuleringar i programma. 

Eit døme er at 86% av FrP og 60% av Høgre sine folk vil prioritere større grad av import av rimelege landbruksvarer, sjølv om dette svekker nasjonal matproduksjon. Dette er dramatisk sett på bakgrunn av at importen alt er dobla frå år 2000 og fram til i dag. Vidare vil berre 7% av FrP og 26 % av Høgre sine kandidatar arbeide for å nytte tollsatsar og andre verkemiddel for å sikre eigen landbruksproduksjon, dersom dette kan føre til høgare matvareprisar.  Det i et land der vi berre nyttar ca 11 prosent av inntekta på mat.

Undersøkinga stadfester og tydeleg at både KrF og SP sine kandidatar vil styrka norsk matproduksjon. AP og SV sine kandidatar svarar stort sett i tråd med formuleringane i Landbruks- og matmeldinga, som og går att i deira partiprogram. Venstrefolk spreier seg meir, men det er påtakeleg at dei har vorten langt mindre landbruksvenlege enn ved forrige val. Særleg utfordrande er det at dei vil svekke importvernet og legge nye restriksjonar på landbruket knytt til forvaltning og miljø. 

Ein umoderne og gamaldags politikk

I 1913 fekk kvinner stemmerett. Me feirar 100 år for allmenn røysterett i år. Eg vil nytte høve til å gratulere alle. Noreg var det fyste sjølvstendige landet som innførde stemmerett for kvinner. 

For 100 år sidan kjempa landbruket  for å få vernetoll som kunne motverka konkurransen frå importert korn. Ein ynskte å få på plass eit system for marknadsregulering, pristiltak og stønadsordningar for å sikre økonomisk jamstilling. Det er slåande  - men kanskje ikkje så overraskande - at dei blå partia no ynskjer å fjerne mange av desse ordningane og gå tilbake til eit deregulert landbruk. Inspirasjonskjelder er New Zealand på andre sida av verda og EU. Det er vanskeleg å sjå at dette er løysinga for norsk matproduksjon. Svenske bønder har ein minkande del av heimemarknaden. 56 % av storfekjøtet vert importert. I Danmark er gjelda sterkt belastande og investeringane går ned. Ein deregulering av næringa i Noreg vil gje kraftig fall i matproduksjon og dårlegare inntening for bonden. Å ta vekk ordningane me faktisk har for å kunne føre ein aktiv landbrukspolitikk og auke matproduksjonen, er gamaldags og lite framtidsretta! 

Det er ei ærleg sak å meine at me skal ha mindre norsk matproduksjon. Dei som meiner det, bør seie det rett ut og stå for meininga si. Dei bør likevel minnast om at det er veldokumentert frå FAO at verda må auke matproduksjonen med 60 % i løpet av dei neste 40 åra. Rapportane frå FN syner og at klimaet vert dramatisk endra, noko som gjer store utfordringar for matproduksjon. SSB sine tal syner at me vert ein million fleire nordmenn om 20 år.  Me kan òg minne dei på at ni av ti nordmenn vil ha eit jordbruk i Noreg minst av same omfang som i dag. Eg vågar derfor å påstå at høgresida i norsk politikk er på kollisjonskurs med folk flest og i utakt med eigne veljarar. 

Den norske modellen

Siv Jensen gjorde den norske modellen meir kjend og omtala, gjennom landsmøtet i FrP, men fleire lurte nok på om ho eigentleg visste kva ho gjekk til angrep på. 

Tre viktige pilarar i samfunnet vårt er:

· fordeling av økonomiske verdiar

· velferd og offentlege tenester, og 

· samarbeid mellom partane i arbeidslivet og myndigheiter

Eg ser ikkje at desse pilarane står i vegen for oss. Det har tvert om vore ein kamp sidan kriseforliket i 1935 for å få myndigheitene med på forpliktande tiltak  for landbruket.

Me veit godt kva den norske landbruksmodellen er. Den er kort og godt dei viktigaste landbrukspolitiske reiskapane me har for å drive ein aktiv landbrukspolitikk. For å repetere:

· eit velfungerande importvern

· forhandlingsrett og avtaleinstituttet

· marknadsbalansering og 

· lovverk knytt til både produksjon og eigedoms- og bruksrett

Modellen er ikkje perfekt, men har sikra oss eit landbruk over heile landet. Sjølve grunnlaget for å kunne auke matproduksjonen på norske ressursar. Me ser at det burde vore meir drivstoff i modellen for verkeleg å få fart på norsk matproduksjon, men ”drivstofftanken” vart i alle fall fylt på noko ved årets jordbruksoppgjer. 

Den raud-grøne regjeringa me har hatt sidan 2005, og med Stortingsmeldinga frå 2012 om Landbruks- og matpolitikk, har regjeringa støtta opp om Den norske landbruksmodellen. Dei har vore villige til å nytta handlingsrommet for importvernet, og dei står støtt på forhandlingsretten.

Når FrP og Høgre seier ”slepp bonden fri” og vil innføre næringsfridom, er det rett å spørje: Fridom til kva? Kva er fridomen verdt om det ikkje er økonomisk grunnlag for matproduksjon? Gjeld då fridomen å bruke matjord og produktive areal til kva som helst anna enn matproduksjon? Betyr ein fri marknad at kvar bonde sjølv skal forhandle prisar med ein av dei fire store daglegvarekjedene? 

Borgarleg samling?

Ser me på den borgarlege blokka samla, blir deira landbrukspolitiske retning utydeleg og sprikande. Høgre sin nestleiar Bent Høie seier rett ut at dei ikkje blir samde om dette før valet. For veljarane blir det difor umogleg å vite kva landbrukspolitikken til ei borgarleg regjering vil føra til.

KrF har ein heilt annan landbrukspolitikk enn resten av høgresida. Me hugsar godt at Knut Arild Hareide vitja årsmøtet i Norges Bondelag i 2011 og at han fekk applaus for utsegna: KrF sin landbrukspolitikk er ikkje til sals! Me forventar at KrF står ved sin landbruksgaranti, her er det ingen ting å gå på.

Rovvilt er eit stort problem for norsk landbruk og utnyttinga av beiteressursane. På dette området går skilnadene langs andre liner enn for landbrukspolitikken elles. Venstre og SV er dei mest rovdyrvenlege, medan SP og Frp er i motsett ende av skalaen. 

Siste året har det vore mykje fokus på pelsdyroppdrett.  Pelsdyrnæringa er ein viktig del av norsk landbruk. AP, SV og Venstre går for forbod og avvikling av næringa. SP, H, KrF og FrP går for å vidareføre pelsdyrnæringa. FrP vil kutte overføringane til pelsdyrnæringa.

Din og min oppgåve fram mot valet – startar no i årsmøtet!

Me skriv juni. Arbeidet  fram mot valet den 9. september er avgjerande for matproduksjon i framtida. Me må syta før at matproduksjon blir viktig for val av kandidatar og parti.  Skal me nå fram i dette arbeidet, må me nytta  heile organisasjonen. Kvar einskild av oss må gjere ein innsats.

Vår fremste styrke er at me dreg saman. Når tillitsvalde, medlemmar og tilsette arbeidar målretta,  kan me nå langt. Det har med mange døme på. Me må fortsette å tydeleggjere skiljelinene og sette landbruk på dagsorden. Me må bruke alle informasjonskanalar for nå bevisstgjere kvarandre, andre bønder, familiemedlemmar, landbruksfamilien, bygdefolket, matinteresserte og helst enno mange fleire. 

Stikkord er:

· matproduksjon på norske ressursar eller importert råvare?

· sentralisering eller landbruk i heile landet?

· marknadsliberalisme eller den norske modellen?

·  jordvern eller nedbygging?

· utnytta beite og arealressursar eller attgroing og brakklegging?

Valdeltakinga kan avgjere haustens val. Systemet med utjamningsmandat gjer at ingen stemmer er bortkasta. Me må syta for at dei som er opptekne av matproduksjon nyttar røysteretten. Norsk landbruk er meir enn andre næringar avhengig av politisk fastsette rammevilkår. 

Norsk matproduksjon står på spel – valet er ditt 9. september!

Tida etter 9. september skal me og ha fokus på. Me skal halde fram påvirkingsarbeid med gamle og nye stortingsrepresentantar, nye stortingskomitear og sjølvsagt den regjeringa me får etter valet. Regjeringserklæringane me har hatt dei siste 8 åra har vore særs viktige for regjeringa sin landbrukspolitikk. Slik kan det bli framover også, og me skal gje våre innspel og stille våre krav.

7. Avslutning
Me har no tre døgn saman her i Loen. Det vert rikeleg med høve til å samtala og bryte meiningar. Me kan klappe kvarandre på skuldra – me har lagt eit godt år bak oss! Nytt høve til å  utveksle erfaringar og diskutere landbrukspolitikk. Bruk oversikta med smilefjes som ligg i mappene! Nytt høve til å setje dykk inn i kva dei ulike partia står for. Allereie i ettermiddag skal me i gang å trene på å diskutere landbrukspolitikk i møte med ulike politiske ståstader. Me må byggje kvarandre for vidare arbeid for norsk matproduksjon!

Me er ein sterk og slagkraftig organisasjon. Det skal me være stolte av, og det skal me nytta. Tollsaka var ei hard nøtt som me knekte. Me har arbeidt målretta gjennom vinteren, og verkeleg fått sett landbruk på dagsorden – både i riks- og lokalpresse. Me har arrangert debattar og folkemøte – og fleire er i emning. Me byggjar alliansar med forbrukarar og andre organisasjonar der me har felles interesse. Det skal me byggja vidare på, og styrkje. Me har arbeid  inn mot politiske parti – me har vore tydelege og ærlege. Det har gjeve resultat, men me er ikkje i mål. 

Ein milepæl vart nådd med årets jordbruksavtale. Me gjekk frå brot til gjennombrot! No er det valet som står for tur. Dei folkevalde skal ikkje vera i tvil om kvar dei har oss, og kva forventningar me har. Ved førre stortingsval vedtok årsmøte ei liste på ti punkt med krav til det nye Stortinget. Styret har utarbeid eit framlegg med krav til det komande Storting. Eg vonar me får ein god diskusjon om dette i årsmøtet.

Til slutt vil eg seie: Det står mykje på spel i haustens val, retninga for norsk matproduksjon ligg ved valurna. Det blir eit matval. Norsk matproduksjon står på spel – valet er ditt 9. september!

Eg vil ynskje dykk alle eit godt årsmøte og – eit godt stortingsval!

